
TIJORAT BANKLARINING DEPOZIT 
SIYOSATIGA TA’SIR QILUVCHI OMILLAR

Komilova Mukammal Shavkatovna
Samarqand davlat arxitektura-qurilish universiteti

“Iqtisodiyot” kafedrasi katta o‘qituvchisi
ORCID: 0009-0003-8637-4686

E-mail: mukammalkomilova1977@gmail.com

Annotatsiya: Mazkur maqolada tijorat banklarining depozit siyosatini shakllantirish va amalga oshirish jarayoniga ta’sir 
ko‘rsatuvchi asosiy omillar tizimli tahlil qilingan. Xususan, makroiqtisodiy muhit, moliyaviy regulyatsiya, texnologik 
rivojlanish va mijozlar ishonchi kabi omillarning ahamiyati ochib berilgan. Depozit siyosatining bank moliyaviy barqarorligi 
va resurs bazasi shakllanishidagi roli yoritilgan. Statistik ma’lumotlar asosida omillar tahlili chuqurlashtirilgan hamda 
amaliy takliflar ishlab chiqilgan.

Kalit soʻzlar: depozit siyosati, tijorat banki, foiz stavkasi, inflyatsiya, moliyaviy barqarorlik, mijozlar ishonchi, regulyativ 
muhit, raqobat.
Abstract: This article provides a systematic analysis of the main factors influencing the formation and implementation 
of deposit policy in commercial banks. In particular, the importance of macroeconomic conditions, financial regulation, 
technological development, and customer trust is explored. The role of deposit policy in ensuring financial stability and 
the formation of a resource base in banks is highlighted. The analysis is supported by statistical data and practical 
recommendations are developed.

Key words: deposit policy, commercial bank, interest rate, inflation, financial stability, customer trust, regulatory 
environment, competition.
Аннотация: В данной статье системно проанализированы основные факторы, влияющие на формирование и 
реализацию депозитной политики коммерческих банков. В частности, раскрыто значение макроэкономической 
среды, финансового регулирования, технологического развития и доверия клиентов. Освещена роль депозитной 
политики в обеспечении финансовой устойчивости и формировании ресурсной базы банков. Анализ подкреплён 
статистическими данными и представлены практические рекомендации.

Ключевые слова: депозитная политика, коммерческий банк, процентная ставка, инфляция, финансовая 
устойчивость, доверие клиентов, регулятивная среда, конкуренция.

K I R I S H
Bozor iqtisodiyoti sharoitida tijorat banklari iqtisodiy muomalalarda moliyaviy vositachi sifatida alohida o‘rin 

tutadi. Ularning asosiy funksiyalaridan biri — aholi va xo‘jalik subyektlarining bo‘sh pul mablag‘larini jalb etish 
va ularni iqtisodiyotga yo‘naltirishdir. Ushbu jarayonda depozit siyosati bank resurs bazasini shakllantirish va 
moliyaviy barqarorlikni ta’minlashda muhim strategik vosita hisoblanadi.

Tijorat banklarining samarali faoliyati va ularning muvaffaqiyatli rivojlanishi uchun yetarli miqdordagi passiv 
mablag‘lar, xususan, depozit resurslarining mavjudligi muhim omil hisoblanadi.

Resurs bazasini shakllantirish jarayonida tijorat banklari moliyaviy resurslarning hajmi va tuzilmasini 
belgilovchi bir qator omillarga e’tibor qaratadi, chunki ushbu omillar bank faoliyatining yakuniy natijalariga 
bevosita ta’sir ko‘rsatadi. Samarali depozit siyosatini ishlab chiqish va uni amaliyotga tatbiq etishda, eng avvalo, 
aholi va yuridik shaxslarning investitsion motivatsiyalariga ta’sir etuvchi omillarni kompleks tarzda hisobga olish 
zarur. 

O‘zbekiston bank tizimining jadal rivojlanib borayotganiga qaramasdan, mamlakat tobora ko‘proq bank 
sektorini mustahkamlashga va aholini hamda xo‘jalik yurituvchi subyektlarni bank depozitlariga jalb etish hajmini 
oshirishga intilmoqda. Moliyaviy resurslarning salmoqli qismini jalb etish esa, o‘z navbatida, bank tomonidan 
puxta ishlab chiqilgan va strategik asosga ega bo‘lgan siyosat yuritilishini talab etadi.

Depozit siyosati ko‘plab tashqi va ichki omillarning kesishgan nuqtasida shakllanadi. Shunday ekan, bu 
siyosatni samarali yuritish uchun omillarni chuqur o‘rganish muhimdir.

M A V Z U G A  O I D  A D A B I Y O T L A R  S H A R H I
T.Hailu[3] panelli regressiya tahlilidan foydalanib, rivojlanayotgan iqtisodiy muhitda tijorat banklarining 

depozit jalb qilish qobiliyatiga makroiqtisodiy omillar ta’sirini o‘rganadi. Natijalarga ko‘ra, inflyatsiya va pul taklifi 
(M2/GDP nisbati) depozitlarni pasaytiradi, investitsion-depozit nisbati ham salbiy bog‘lanadi. Aksincha, aholi 
boshiga to‘g‘ri keladigan yalpi ichki mahsulot (GDP per capita) ijobiy, ammo ozroq sezilarli ta’sir ko‘rsatadi. 
Ushbu ish iqtisodiy barqarorlik va makro siyosatni depozit siyosatini rejalashtirishda muhim umumiy zamin 
sifatida taqdim etadi.

N.Banke va Y.Bayiley[4] Efiopiyada olib borilgan tadqiqotida ichki va tashqi omillar depozit o‘sishiga 
salbiy yoki ijobiy ta’sir ko‘rsatish jihatidan tahlil qilinadi. Kredit/depozit nisbati, kapital yetarliligi, iqtisodiy o‘sish, 
inflyatsiya, aholining ko‘payishi va siyosiy barqarorlik kabi omillar depozit mobilizatsiyasiga sezilarli salbiy ta’sir 
ko‘rsatgan. Aksincha, bankning rentabelligi muhim ijobiy ta’sir ko‘rsatadi. Bu ish bank siyosatini ichki va tashqi 
muhit integratsiyasidan ko‘rib chiqish zarurligini ko‘rsatadi.

W.Deng[5]ning izlanishi iqtisodiy siyosatdagi noaniqlik vaqtida tijorat banklarining depozit muddatlarini 
qisqartirishga majbur bo‘lishini ochib beradi. Bunday noaniqlik banklarni likvidlikni ko‘paytirish yo‘llarini izlashga 
olib keladi — masalan, ko‘p muddatli depozitlarni qisqa muddatli variantlarga aylantirish orqali. Ushbu analiz 
banklar uchun strategik reaksiya mexanizmlarini ko‘rsatadi.

L.Vinh va hamkasblari[6] maqolasida  Vyetnam banklar tizimidagi tadqiqotda bank rentabelligi, kredit 
sifatining yuqoriligi, aksiya bozorida ro‘yxatdan o‘tganlik va davlat nazoratidagi egalik depozit hajmini ijobiy 
rag‘batlantiradi. Aksincha, bank likvidligi pastligi, o‘rtacha foiz stavkasi va global moliyaviy inqirozlar depozitlar 
darajasiga salbiy ta’sir ko‘rsatadi. Bu ularning depozit siyosatini shakllantirishda ishonch va investor munosabati 
muhimligini yoritadi.

M.Buxadurova[7]ning rus tilidagi maqolasida tijorat bankining depozit siyosati shakllanishida makroiqtisodiy 
muhitning, siyosiy va iqtisodiy tashqi omillarning ahamiyati ta’kidlanadi. Muallifning tahlili shuni ko‘rsatadiki, 
banklar depozit siyosatini shakllantirayotganda faqat ichki omillarga emas, balki iqtisodiy muhit va makro 
tendensiyalarga ham e’tibor bermoqda. Bu yondashuv bank siyosatini atrof-muhit bilan bog‘lash zarurligini 
anglatadi.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
Depozit siyosati — bank tomonidan mijozlardan mablag‘larni jalb qilish, ularni boshqarish va saqlashga 

doir strategik qarorlar majmuasidir. U moliyaviy barqarorlikka, raqobatbardoshlikka va mijozlar ishonchiga 
bevosita ta’sir ko‘rsatadi. Depozit siyosatiga ta’sir qiluvchi omillar quyidagilardan iborat (1-jadval).

1-jadval. Makroiqtisodiy omillar:
Omil Ta’sir mazmuni Natijaviy ta’siri

Inflyatsiya Aholi real daromadlari kamayadi Depozit hajmi pasayadi
Foiz stavkalari Omonat daromadliligi ortadi yoki tushadi Foiz siyosati qayta ko‘rib chiqiladi
Valyuta kursi Valyuta depozitlari nisbatan afzal ko‘riladi Mahsulot xilma-xilligi oshiriladi

 	
Moliyaviy xizmatlar bozorida banklar o‘rtasidagi raqobat doimiy ravishda kuchayib bormoqda. Bu holat, 

eng avvalo, mijozlar uchun taklif qilinayotgan foiz stavkalari va xizmat ko‘rsatish sifatida o‘z aksini topadi. Har 
bir bank bozordagi o‘z ulushini saqlab qolish yoki kengaytirish maqsadida o‘zining mahsulot va xizmatlarini 
raqobatchilariga nisbatan jozibadorroq qilishga intiladi. Raqobat sharoitida banklar mijozlar e’tiborini tortish 
uchun turli strategiyalarni ishlab chiqadilar. Jumladan, yangi turdagi depozit mahsulotlari, imtiyozli foiz stavkalari, 
sodiqlik dasturlari va boshqa qulay shartlar orqali omonatchilar sonini ko‘paytirishga harakat qilinadi.

Shuningdek, zamonaviy texnologiyalar asosida yaratilgan raqamli xizmatlar – mobil ilovalar, onlayn banking 
tizimlari, masofaviy mijozlarga xizmat ko‘rsatish xizmatlari orqali banklar xizmat ko‘rsatish darajasini oshirib, 
mijozlar ehtiyojiga mos yechimlar taklif etishga harakat qilmoqdalar. Bularning barchasi depozit siyosatining 
jozibadorligini oshirishga xizmat qiladi. 

Bank xizmatlaridan foydalanayotgan mijozlar, odatda, o‘z mablag‘larini ishonchli va barqaror moliya 
muassasalarida saqlashni afzal ko‘radilar. Bu ishonchning shakllanishida bir nechta omillar muhim rol o‘ynaydi. 

Eng avvalo, bank faoliyatining shaffofligi, moliyaviy ko‘rsatkichlarning ochiqligi, bankning obro‘-e’tibori va u 
haqidagi ijtimoiy fikrlar mijozlarning qaroriga bevosita ta’sir ko‘rsatadi.

Bundan tashqari, moliyaviy savodxonlik darajasi yuqori bo‘lgan mijozlar bank tanlashda yanada ehtiyotkor 
bo‘ladilar. Ular bankning aktiv va passivlari, kredit portfeli sifati, depozitlar bo‘yicha taqdim etilayotgan kafolatlar 
kabi omillarni chuqur tahlil qilib, qaror qabul qiladilar. Shuning uchun, banklar mijozlar ishonchini qozonish va 
uni mustahkamlab borish uchun o‘z faoliyatida doimiy ravishda halollik, shaffoflik va barqarorlik tamoyillariga 
amal qilishlari zarur.

Banklar faoliyati qat’iy tartibga solinadigan soha bo‘lib, u davlat va markaziy bank tomonidan belgilangan 
qoidalar asosida amalga oshiriladi. Majburiy zaxira normasi, banklar o‘rtasida depozitlarni sug‘urtalash tizimi, 
shuningdek, banklar to‘g‘risidagi qonunchilik depozit siyosatiga bevosita ta’sir ko‘rsatadi. Bu me’yorlar mijozlar 
mablag‘larining xavfsizligini ta’minlashga xizmat qiladi va banklar o‘rtasidagi raqobatni tartibga soladi.

Bundan tashqari, Markaziy bank tomonidan belgilangan asosiy foiz stavkasi va boshqa pul-kredit siyosati 
vositalari tijorat banklarining harakat doirasini belgilaydi. Foiz stavkasining pasayishi yoki ko‘tarilishi depozitlar 
bo‘yicha taklif qilinadigan shartlarga bevosita ta’sir ko‘rsatadi. Shuning uchun, regulyativ muhitdagi o‘zgarishlar 
banklar strategiyasini qayta ko‘rib chiqishga va yangi yo‘nalishlar ishlab chiqishga majbur etadi.

Bankning ichki ko‘rsatkichlari – ya’ni moliyaviy barqarorligi, aktivlar sifati, risklarni boshqarish darajasi, 
xizmat ko‘rsatish madaniyati va mijozlarga munosabat – uning bozordagi o‘rnini belgilovchi asosiy omillardandir. 
Moliyaviy jihatdan sog‘lom, samarali boshqaruv tizimiga ega bo‘lgan banklar ko‘proq mijoz ishonchini qozonadi 
va ularga omonat qo‘yish istagi kuchliroq bo‘ladi.

Shuningdek, so‘nggi yillarda raqamli texnologiyalar banklar faoliyatining ajralmas qismiga aylangan. 
Internet va mobil banking xizmatlari, elektron to‘lovlar, sun’iy intellekt asosida ishlaydigan xizmatlar orqali banklar 
xizmat ko‘rsatish sifatini oshirish va mijozlarga qulaylik yaratish borasida katta yutuqlarga erishmoqda. Bu esa 
bank xizmatlarining ommalashuviga, mijozlar sonining ortishiga va natijada depozit bazasining kengayishiga 
olib keladi.

Yuqorida ta’kidlanganidek, banklarning depozit siyosatiga bir vaqtning o‘zida bozor raqobati, mijozlar 
ishonchi, regulyativ talablar va ichki omillar kompleks ta’sir ko‘rsatadi. Har bir omil alohida ahamiyatga ega 
bo‘lsa-da, ular bir-biri bilan uzviy bog‘liq va bankning umumiy strategiyasini shakllantiradi. Zamonaviy banklar 
ushbu omillarni chuqur tahlil qilgan holda, raqobatbardosh, ishonchli va innovatsion depozit siyosatini yuritish 
orqali moliyaviy barqarorlikka erishishlari mumkin.

Bozor raqobati banklar o‘rtasidagi raqobat foiz stavkalari va xizmat ko‘rsatish sifatiga ta’sir ko‘rsatadi.
Yangi mahsulotlar va xizmatlar orqali mijozlarni jalb qilish strategiyalari kuchayadi.
Mijozlar ishonchi:
Bank faoliyatining shaffofligi va obro‘si mijozlarning qarorlariga bevosita ta’sir qiladi.
Moliyaviy savodxonlik darajasi yuqori bo‘lgan mijozlar barqaror banklarga ustuvorlik beradi.
 Regulyativ muhit:
Majburiy zaxira normasi, sug‘urtalash tizimi va qonunchilik depozit siyosatini belgilaydi.
Markaziy bank siyosati banklar harakat doirasini belgilaydi.
Ichki bank omillari:
Bankning moliyaviy holati, aktivlar sifati, xizmat ko‘rsatish darajasi depozitlar hajmiga ta’sir qiladi.
Raqamli texnologiyalar orqali xizmatlarning ommaviyligi oshadi (2-jadval).
 

2-jadval. Depozitlar bo‘yicha statistik ko‘rsatkichlar
Ko‘rsatkich 2024-yil (III chorak) 2025-yil (1-iyul holati)

Umumiy depozit hajmi 308.6 trln so‘m 355.6 trln so‘m

Davlat banklari ulushi 51.3 % 52 %

Xususiy banklar ulushi 48.7 % 48 %

Toshkent shahrining ulushi 238.1 trln (77.1 %) 251.3 trln

Yetakchi banklar (NBU) 44.55 trln (13 %) + Kapitalbank – 38.18 trln

Jismoniy shaxslar depoziti 129.2 trln (39.6 %) Korporativ: 196.8 trln (60.4 %)

Yillik o‘sish sur’ati 27.7 % O‘sish davom etmoqda
 	

Yuqoridagi 2-jadvaldan shuni tushunish mumkinki, depozitlarning barqaror o‘sishi aholi ishonchi va 
barqaror iqtisodiy muhitdan dalolat beradi. 

Mintaqaviy nomutanosibliklar mavjud bo‘lib, markazlashtirilgan jamg‘arma oqimi kuzatilmoqda.
Korporativ sektorning ustunligi — yirik depozit bazasining asosiy qismini tashkil qiladi.

Ekzogen omillar — bank nazoratidan tashqarida bo‘lgan tashqi ta’sirlar hisoblanadi. Ular quyidagilarni o‘z 
ichiga oladi:

Inflyatsiya, valyuta kursi, foiz stavkalari (makroiqtisodiy);
Regulyator siyosati (monetar siyosat);
Aholining moliyaviy savodxonligi va psixologik tayyorgarligi;
Yangi texnologiyalar joriy etilishi va xizmatlarning raqamlashtirilishi.
Ushbu omillarni chuqur tahlil qilgan holda, banklar depozit siyosatini bozor muhitiga moslashtirishlari lozim.

X U L O S A  V A  T A K L I F L A R
Tijorat banklarining depozit siyosati ularning moliyaviy barqarorligini ta’minlashda va iqtisodiyotda aktiv 

resurslarni shakllantirishda muhim omil hisoblanadi. Ushbu siyosatni belgilashda banklar bir vaqtning o‘zida 
iqtisodiy, institutsional va psixologik omillarni inobatga olishlari zarur. Jumladan, inflyatsiya darajasining 
o‘zgarishi, markaziy bankning asosiy stavkasi, bozor foiz stavkalari, aholi daromadlari va jamg‘arish motivatsiyasi 
depozit hajmi va muddatlariga sezilarli ta’sir ko‘rsatadi.

Shuningdek, banklarning ichki boshqaruvi, xizmatlar sifati, mijozlarga taklif etilayotgan qulayliklar va 
zamonaviy texnologiyalarni joriy etish darajasi ham depozit siyosatining muvaffaqiyatini belgilaydi. Demakki, 
depozit siyosati – bu faqatgina foiz stavkasini belgilash emas, balki mijozlarning ishonchini qozonish, ularning 
ehtiyojlarini chuqur tahlil qilish va raqobatbardosh takliflarni yaratish tizimidir.

Yuqorida keltirilgan xulosalardan kelib chiqib, tijorat banklarining depozit siyosatini yanada takomillashtirish 
va aholi jamg‘armalarini faol jalb etish bo‘yicha quyidagi takliflarni ilgari surish mumkin: Depozit foiz stavkalarini 
shakllantirishda bozordagi real inflyatsiya ko‘rsatkichlarini inobatga olish lozim. Bu mijozlarning real daromadini 
himoya qiladi va depozitlarga bo‘lgan qiziqishni oshiradi. Bu borada, mijozlar segmentatsiyasiga asoslangan 
depozit mahsulotlarini ishlab chiqish tavsiya etiladi. Ya’ni, yoshlar, pensiya yoshidagi fuqarolar, tadbirkorlar va 
boshqa guruhlar uchun alohida shartlar taklif etilishi lozim. 

Raqamli bank xizmatlarini kengaytirish orqali masofaviy depozitlarni jalb qilish imkoniyatlarini kuchaytirish 
zarur. Bu yondashuv xarajatlarni kamaytirish va mijozlar sonini oshirishga xizmat qiladi. Aholi o‘rtasida moliyaviy 
savodxonlikni oshirish bo‘yicha targ‘ibot ishlarini kuchaytirish banklar uchun uzoq muddatli foydali natijalar 
beradi. Bilimli mijozlar depozitlar to‘g‘risida ongli qarorlar qabul qiladi. Depozit siyosatini shakllantirishda 
mijozlarning fikri va ehtiyojlarini o‘rganishga asoslangan tahliliy tadqiqotlarni olib borish taklif etiladi. Bu orqali 
bozor talabiga mos keluvchi yangi mahsulotlar ishlab chiqish mumkin bo‘ladi.

